GABAY SA PAGTATALAKAY NG MRT-LRT FARE HIKES

Inihanda ng Anakbayan – Pambansang Tanggapan

1. Magkano ang pagtaas ng pamasahe sa MRT at LRT?
Septyembre 2010 pa lang ay inanunsyo na ng rehimeng U.S-Aquino II ang pagtaas ng pamasahe sa MRT at LRT. Subalit sa harap ng mainit na pagtutol ng mamamayan sa loob ng Metro Manila, ilang beses inatras ng rehimen ang kumpirma ng mga pagtataas. Ngunit nung Enero 12 lamang inanunsyo ni Noynoy Aquino na itataas na ang mga pamasahe sa Marso 1. 

Batay sa pormula na inilabas ng Dept. of Transportation and Communication (DOTC), itataas ang ‘boarding fare’ ng P11 mula sa kasalukuyang P9. Sa bawat isang kilometro na ibabyahe, P1 ang idadagdag sa babayaran. Mula estasyon ng North Avenue hanggang Taft, 16 kilometro ang MRT. Ang LRT-1 naman ay 16 kilometro mula estasyon ng Baclaran hanggang Monumento. 
May daya pa ang MRT at LRT-1: ang mga ‘single value’ ticket ay ibebenta lamang sa halagang P15, P20, at P30. Ang mga byahe na nagkakahalagang P16-P19 (batay sa pormula ng DOTC) ay magbabayad ng P20, ang P21-P24 ay P25, at ang P26-P29 ay P30. Sa LRT-2 naman ay P15, P20, at P25 ang mga ‘single value’. Kaya ang magbabayad dapat ng P12-P14 ay magbabayad ng P15, ang P16-P19 ay P20, at ang P21-P24 ay P25. 

2. Bakit hindi dapat magtaas ng pamasahe?
Serbisyong Panlipunan – Tulad ng kuryente at tubig, ang MRT-LRT ay mga ‘public utility’ na ang depinisyon ay ‘organisasyon/entitad na nagpapagana ng imprastraktura para sa serbisyo ng publiko’. Mula sa mga salitang public at utility, ibig sabihin ay may malaking halaga ito sa publiko. Halimbawa, maaari namang hindi gumamit ng transportasyon ang mga estudyante sa pagpunta sa paaralan, pero napaka-laking ginwaha ang madudulot ng paggamit nito.

Sa ganitong pananaw na tanggap sa buong mundo, sinusukat ang halaga ng MRT-LRT, bilang mga sistema ng transportasyon, kung gaano ka-epektibo nito naibibigay ang serbisyong ito sa mamamayan. Hindi ito dapat sinusukat batay sa kinikita ng MRT-LRT, at kung nalulugi ba ito o hindi. Tulad ng mga paaralan at ospital na may napaka-halagang serbisyong ibinibigay sa publiko, dapat itong sinusubsidyuhan para masiguradong ito ay dekalidad at abot-kaya sa lahat ng mamamayan.

Di dapat pinapasan ng publiko - Bukod pa dito, ang pagtaas ng pamasahe sa MRT-LRT ay pagpapasan sa mamamayan ng tubo at kita ng mga pribadong korporasyon. Sa orihinal na kontrata ng pagtatayo ng MRT, ginarantiya ng gobyerno na ang kita ng mga korporasyong nagtayo nito kada-taon ay 15% ng kanilang puhunan, may pasahero man ang MRT o wala. Sa sobrang laki nito, nabaon sa utang ang MRT at ito ang pinapapasan sa mamamayan.
Pahirap sa mamamayan - Papalalain ng pagtataas ang lumalawak na kahirapan, at magtutulak ng mas maraming kabataan na tumigil sa pag-aaral. 

	Mga pagtataas

	Serbisyo/Produkto
	Pagtaas

	LRT-1
	P10-P15 papuntang P15-P30

	LRT-2
	P10-P15 papuntang P15-P25

	SLEX
	300%

	NLEX
	11%

	Taxi
	P30 + P2.50 papuntang P40 + P3.50

	Jeep
	P7.00 papuntang P7.50

	Bus
	P65 papuntang P90 (Manila-Calamba)

	Langis
	Overpriced ng P6.92 kada litro

	Iba pang nagtaas: Gulay, tinapay


Ayon sa pinaka-bagong SWS sarbey, 3.4 milyong pamilya ang nakaranas na talagang wala silang makain nung huling tatlong buwan ng 2010. Ayon naman sa IBON Foundation, 65 milyon na Pilipino, sa labas ng kabuuang populasyon na 92 milyon, ay pinagkakasya ang di-tataas sa P104/araw sa mga gastusin. Nananatiling nakapako ang mga sahod ng manggagawa. Kung sa National Capital Region, ito ay nasa P404/araw. Samanatala, ang daily cost of living o ang halagang kailangan para mabuhay ang isang pamilya ng matiwasay kada araw ay nasa P1000 na.

Kasabay ng mga samu’t-saring mga presyo at pamasahe na inanunsyo nung nakaraang mga araw, at mga ilang nakaamba pa, liliit ang halaga ng maaaring magastos ng mga pamilya para sa mga batayang pangangailangan tulad ng pagkain. Mababawasan rin ang pera na maaaring magamit pambayad sa matrikula ng mga miyembro ng pamilya na nag-aaral.
3. Ang pagtaas ng pamasahe ng MRT-LRT at ang ‘PPP’
Bahagi ang pagtataas ng MRT-LRT sa Public-Private Paratnership (PPP), o ang pagbubukas sa mga dayuhan at malalaking kapitalista ang kontrol ng mga mahahalgang serbisyong panlipunan at inprastraktura tulad ng edukasyon, kalusugan, pabahay, agrikultura, transportasyon, minahan, etc. Sumusunod ito sa pananaw ng ideolohiyang ‘neoliberalismo’ kung saan ang mga malalaking dayuhang korporasyon ang kinikilalang ‘makina’ sa likod ng pag-unlad ng mga ekonomiya, at ang tanging papel ng mga gobyerno ay padaliin ang buhay ng mga nasabing grupo.

Tatlong ‘syon’ ang susi sa neoliberalismo: deregulasyon, o ang pag-alis ng mga regulasyon o kontrol sa mga presyo ng mga produkto at serbisyo; pribatisasyon, o ang pagbibigay sa mga pribadong korporasyon ng pagmamay-ari at kontrol sa mga nasabing serbisyo; at liberalisasyon, o ang pag-alis sa mga restriksyon sa operasyon ng mga kumpanya.
	
	Utang bilang % ng GDP
	Disempleyo

	U.S
	84.3%
	9.3%

	U.K
	68.5%
	7.6%

	Greece
	115.2%
	9.5%

	Japan
	217.6%
	5.1%


Ang pangako ng PPP ay maibibigay ang mga iba’t-ibang serbisyo at inprastraktura na walang ginagastos ang gobyerno. Subalit may ilan na tayong mga karanasan na ipinapakitang hindi mamamayan ang makikinabang, tulad ng Oil Deregulation Law, pribatisasyon ng MWSS, at Electric Power Industry Reform Act (EPIRA). Hanggang ngayon, nananatiling mataas ang presyo ng mga produktong petrolyo, at singil sa kuryente at tubig. Pinatunayan ng krisis sa tubig sa Metro Manila nung 2010 ang kabulukan ng serbisyo kahit na pribado na.
4. Sinong makikinabang sa PPP?

Tanging mga imperyalistang bansa, at mga lokal na kasabwat nila, ang makikinabang sa PPPs at ‘Tatlong Syon’. Mula 2008, nasa malalim na krisis ang pandaigdigang ekonomiya, lalo na ang mga bansa ng tinataguriang First World, tulad ng U.S at mga bansa ng Europa. Dahil sa lumalaking disempleyo sa kanilang mga bansa, lumiliit ang bilang ng mga produkto at serbisyo ng mga kumpanya na nakokonsumo. Hindi na rin uubra ang stimulus spending ng mga gobyerno nila dahil baon na sila sa utang. 

Sa ganitong kalagayan, tinatanaw ng imperyalismo ang mga serbisyong panlipunan ng mga mala-kolonya nito bilang bagong magpakakakitaan. Kaya tinutulak nito ang mga papet nito sa iba’t-ibang bansa, tulad ng rehimeng U.S-Aquino, na buksan ang mga ekonomiya nila sa pandarambong at pananamantala.

5. Ang ating mga Tungkulin
 Kalahating-taon mula maihalal ang rehimeng U.S-Aquino, nahuhubaran na ito mula sa mga pangako nito ng ‘daang matuwid’ at ‘pagwakas ng gobyernong manhid’. Kasama ang mga nauna ng isyu tulad ng pagkaltas sa badyet ng edukasyon, ipinapakita nito ang pagkiling ng rehimen sa ‘dayuhan at iilan’ at hindi sa mamamayan. 
‘Matabang lupa’ ang pagtaas ng pamasahe ng MRT-LRT, at iba pang pagtataas ng mga presyo, sa pagmumulat sa malaking bilang ng kabataan at mamamayang Pilipino mula sa mga ilusyon ng pagbabago sa ilalim ni Aquino. Sa ganitong sitwasyon, nagiging mas lalong bukas sila pambansang demokrasya at sosyalismo bilang tanging landas tungo sa isang lipunan na tunay na malaya, pantay-pantay, at makatarungan.
Tungkulin ng mga balangay, pormasyon, at indibidwal na kasapi ng Anakbayan na imulat at pakilusin ang pinaka-malaking bilang ng mga kabataan at mamamayan sa isyu ng MRT-LRT. Sa paraan ng mga RTR (room-to-room), DG (discussion groups) sa mga iba’t-ibang organisasyon at mga nakatambay, talakayang-bayan sa mga komunidad, pati ng mga simpleng aksyon tulad ng pagpapapirma ng petisyon sa mga estasyon ng MRT at LRT, maaaring itulak ang marami na sumama sa mga malalaking pagkilos natin sa Peb. 1 at Peb. 4. 

Sa mga maraming napapakilos, marami ang maaaring marekrut sa Anakbayan. Sa paglulunsad rin ng mga pag-aaral na mas malalim, tulad ng MKLRP at mga SND articles, marami ring pwedeng marekrut.
ANG ATING MGA PANAWAGAN:

MRT-LRT FARE HIKE, TUTULAN! LABANAN! HUWAG PAHINTULUTAN!

SERBISYO SA TAO, HUWAG GAWING NEGOSYO!

SAHOD ITAAS, PRESYO IBABA!

ITIGIL ANG PRIBATISASYON, DEREGULASYON, AT LIBERALISASYON NG MGA SERBISYONG PANLIPUNAN!

ILANTAD AT LABANAN ANG MAKA-DAYUHANG AT KONTRA-MAMAMAYANG REHIMENG U.S-AQUINO!

